
Mantal zuriak ke beltzaren aurka 
Munduko sendagile eta erizainei tabakoaren aurkako borrokan engaiatzeko eskatu die Osasunerako Mundu Erakundeak

 erredakzioa - DONOSTIA «Ia bost milioi heriotza urtean: tabakoa oraindik ere munduan heriotza gehien eragiten dutenen artean dago», esan zuen atzo Lee Jong-wook Osasunerako Mundu Erakundeko zuzendari nagusiak. Tabakorik Gabeko Munduko Eguna antolatzen du gaur egunez nazioarteko erakundeak. Dei berezia egin die osasun zerbitzuetako profesionalei, tabakoaren aurkako borrokan lagun dezaten. Ezinbestekoa da laguntza, OMEren arabera. Bestela, 2020rako hamar milioi pertsona hilko dira urtero tabakoari loturiko gaitzekin, gehienak herrialde aberatsetan. 

Tabakoak Europan du eragin gogorrena. Saihets daitezkeen heriotzen lehen kausa da, eta tabakoari loturiko gaitzen munduko kasuen ia herena Europak pairatzen ditu, soilik populazioaren %15 izan arren. Horretaz gain, txiroak dira menpekotasunaren biktima nagusiak kontinentean. Herrialde gehienetan, pobreek erretzaile izateko arrisku gehiago dute .«Osasun komunitateak ezinbesteko eginkizuna du izurrite hau borrokatzeko. Osasunaren profesionalak lehen lerroan daude», esan zuen Leek. OMEren arabera, sendagileek, haginlariek, erizainek, botikariek eta emaginek eragin handia izan dezakete erretzaileengan. OMEk aipaturiko ikerketen arabera, profesional horiek aholkatuz gero, %30 gehiagok utziko liokete erretzeari. Erretzeari uzteko ikastaroen arrakasta bi aldiz handiagoa da erizain batek zuzenduz gero, OMEren arabera. 

Adibide eztabaidagarria «Osasunaren profesionalek eredu izan behar dute, eta erretzeari utzi beraiek ere», ohartarazi zuen Leek. Izan ere, langileok tabakoaren aurkako borrokan eman dezaketen laguntzak oztopo handi bat du: osasun arloko lanbideak ikasten ari diren asko erretzaileak dira. Urte batzuk barru sendagile eta erizain izango direnen jarraipena egin du OMEk 16 herrialdetan: horietako zazpitan %20 erretzaile direla ondorioztatu du. Gaineko zortzi herrialdeetan are okerragoa da datua: %30etik gora dira erretzaile. Hainbat lekutan, gainera, ia erdiak erretzaileak dira; Albanian, kasu (%47). 

Urtean bost milioi lagun hiltzen ditu tabakoak, eta OMEren kalkuluoen arabera, egungo joerak jarraituz gero, 2020rako, kopurua bikoiztuko da eta 10 milioi lagun hilko dira behar baino lehenago. Tabakoaren menpe daudenen artean, bitik bat hiltzen du gai horrek. Legezkoa izan arren, tabakoa zorrotzago erregulatzeko ahaleginak egiten ari dira mundu osoan. Otsailetik aurrera, esaterako, ezin da tabakorik erre Kubako zenbait leku publikotan, besteak beste, eskoletan, lantokietan, bulegoetan, osasun etxe eta ospitaleetan. Irlandan debekatuta dago tabernetan erretzea. Belgikan 2007tik aurrera, jatetxeetan erretzea debekatuta egongo dela iragarri zuen atzo Osasun Ministerioak. 

Hitzarmena, indarrean Munduan 1.300 milioi erretzaile daude, eta horietatik 650 milioi behar baino lehenago hilko direla uste dute. Gorputzeko organo gehienei egiten die kalte tabakoak. Hala, biriketako minbizi kasu gehienak tabakoagatik izaten dira. Era berean, beste hainbat minbizi mota ere eragiten ditu, umetokiko lepokoa eta giltzurrunetakoa, besteak beste. Horretaz gain, bihotzekoak, burmuin hodietako arazoak, bronkitisa, asma eta ugalkortasuna galtzea eragin ditzake. Horiek saihesteko, OMEren Tabakoaren Kontrolerako Elkarlanerako Hitzarmena indarrean sartu zen otsailaren 27an. Hitzarmena aho batez onartu zen 2003ko maiatzean, Osasunaren Munduko Biltzarrean, eta 171 herrialdek onetsi zuten. Akordioak Kyotoko Protokoloaren modelo bera erabiltzen du. Lehenik herrialdeek neurriak erabaki behar dituzte denen artean, eta, gero, bakoitzak sinatu eta berretsi. 

Itunaren hitzaurrean nabarmentzen da osasun arloko profesionalek eginkizun garrantzitsua dutela tabakoaren kontrako borroka osasun publikoarentzat gai nagusietako bat bilakatu eta tabakoaren kontsumoa gutxitzeko. 

DATUAK 

Urtean 5.600 erretzaile gutxiago Hego Euskal Herrian

 Hego Euskal Herriko bi osasun zerbitzuak tabakoaren kontra egiten ari diren ahalegina goraipatu zuen atzo Gabriel Inclan Gasteizko gobernuko Osasun sailburuak. Urtean 5.600 pertsonak uzten diotela erretzeari nabarmendu zuen Inclanek. Datua Espainiako osasun agintariek emandakoekin alderatu zuen, eta Hego Euskal Herrian erretzeari uzten diotenak gehiago direla esan zuen. Araban, Bizkaian eta Gipuzkoan, herritarren %26 inguruk erretzen dute Europako batez bestekoa %30ekoa da. Kopurua gutxitzen ari da 18 urtez gorako gizonezkoen artean eta, lehen aldiz, emakumeen artean. Tabakoa garestitzearen alde mintzatu zen Inclan, erretzen hasteko adinak bere horretan jarraitzen duelako. Gazteen artean tabakoaren salneurria da erretzeari uzteko arrazoi nagusia, sailburuaren arabera. Hiru herrialdeotan 2.500 pertsona hiltzen ditu tabakoak urtero, esan zuenez. Adituek atzo Bilbon zabaldu zutenez, erretzaile ez diren 300 pertsona hiltzen dira urtean Hego Euskal Herrian, besteen kea arnasteagatik. 

